
हॅपी टू ब्लीड 
रजस्वला  होण्यात आनंद !
कोल्हापूर मधील देवीच्या मंदिरात गाभाऱ्यात आणि मुंबईत हाजी अली दर्ग्यातील कबर परिसरात महिलांना प्रवेशबंदी आहे. या घटनांमधून समाजातील स्त्रियांचे दुय्यम स्थान अधोरेखित होते. शुद्ध-अशुद्धतेच्या कसल्या मध्ययुगीन कल्पनाविश्वात आपण अद्याप वावरत आहोत, याचे दर्शन यानिमित्ताने घडले. स्त्रीत्वाचाच नव्हे, तर मनुष्यत्वाचाच हा अपमान आहे. आम्ही याचा  तीव्र निषेध व्यक्त करतो.
पण अनेकांना यात काही वावगे वाटत नाही. किंबहूना धर्म आणि परंपरा यांच्या नावाने अशा प्रवेशबंदीचे समर्थनच केले जाते. दूरदर्शनवरील एका चर्चेत व्यवसायाने डॉक्टर असलेले हिंदू जनजागृती मंचाचे एक कार्यकर्ते म्हणतात, “हा विषय स्री-मुक्तीचा नसून पूर्णतः अध्यात्मिक आहे. त्यामुळे त्याची चिकित्सा सामाजिक दृष्टिकोनातून तसेच धर्माचा अभ्यास नसणाऱ्यांनी करणे अयोग्य ठरते." असे म्हणणारे सनातनी प्रवृत्तीचे लोक संख्येने कमी असले तरी त्याकडे दुर्लक्ष करून चालणार नाही. समाजाची धारणा करणारा तो धर्म असे जर असेल तर निश्चितच तो सामाजिक विषय आहे. 
“स्त्रियांना मासिकपाळी येते म्हणून तुम्ही त्यांना नाकारता पण जो समाज आम्हांला आमच्या शरीरधर्मासाठी नाकारतो त्या समाजालाच आम्ही नाकारत आहोत.” निकिता आझादने शबरीमला मंदिराच्या अध्यक्षांना ठणकावून सांगितले. त्यानंतर केरळमध्ये ‘Happy to Bleed’ नावाची चळवळ सुरू झाली आहे. समाजात, सोशल मीडियावर सुरू झालेल्या या अभियानाला आम्ही समर्थन देत आहोत.
समाजाची अशी धारणा आहे की मुलगी वयात यायला लागली की तिला पाळी आली पाहिजे, कारण त्यामुळे मातृत्वाची क्षमता सिद्ध होते.
खरंतर स्रिला मासिकपाळी येणे हा तिचा शरीरधर्म आहे. स्त्रिला मासिक पाळी येणे हे तितकेच नैसर्गिक आहे जितके सर्दी झाल्यावर नाकाला शेंबूड येणे. नाकाला शेंबूड आला म्हणून कोणी अपवित्र होत नाही. कारण ती एक नैसर्गिक प्रक्रिया आहे. मग स्त्रियांच्या मासिक पाळी अपवित्र का? अपवित्र मानणारेही एका मातेच्या पोटी जन्माला आले आहेत हे त्यांनी विसरू नये. 
स्री सर्जनशील असते. ह्या सर्जनशीलतेचा गौरव करण्याची पूर्वी आपल्याकडे पद्धत होती. पूर्वी जेव्हा स्त्रिच्या शरीराबद्दल फारशी माहिती नव्हती, कुतूहल होते तेव्हा तिला देवी मानलं गेलं आणि आजही मानलं जातं. उदा. आजही आसाममधील कामाख्या मंदीरात देवीची  नाही तर तिच्या योनीची पूजा केली जाते, वर्षातून आषाढातील चार दिवस जेव्हा देवी रजस्वला  होते ते उत्सव म्हणून साजरे केले जातात. 
शनी मंदिराची ‘विटंबना’ दूर करण्यासाठी दुग्धाभिषेक करण्यात आला. दुधाने अभिषेक करून देवाचे शुद्धीकरण कसे होणार? कुठले दूध वापरले? गायीचे, म्हशीचे, बकरीचे की वाघिणीचे? कुठल्याही जनावराचे असले तरी ते दूध मादी जनावराकडूनच मिळालेले असणार. पण एका स्त्रीच्या स्पर्शाने विटाळलेल्या देवाचे मादी जनावराच्या दुधाने शुद्धीकरण होते हे त्यांना तर्कसंगत वाटते! खरंतर हे सगळे नीतिनियम स्रीला दास्यात ठेवण्यासाठी पितृसत्ताक समाजाने तयार केले आणि आज एकविसाव्या शतकातही ते कायम राहिले आहेत.
गोपालाकृष्ण यांचे वरील उद्दाम वक्तव्य आणि मुलीने शनीशिंगणापूरच्या चौथऱ्यावर जाऊन दर्शन घेतले म्हणून मूर्तीवर दुग्धाभिषेक करणे ही दोन्ही एकाच सडलेल्या मनोवृत्तीची उदाहरणे आहेत. स्त्रीच्या मानवी प्रतिष्ठेलाच आपण पायदळी तुडवित आहोत, याचेही भान अशांना राहिलेले नाही. त्यांना यंत्रे हवीत; पण ज्या विज्ञानामुळे ती निर्माण झाली, त्या प्रकाशाकडे मात्र त्यांनी पूर्णपणे पाठ फिरविली आहे. विज्ञानाकडे पाठ फिरवून, देवाचे नाव घेऊन भाविकांची दिशाभूल करून पितृसत्ताक व्यवस्था आपली सत्ता कायम ठेवत आहे. 
या सर्व घटना महिलांचे धर्मातील स्थान स्पष्ट करणाऱ्या आहेत. आणि जोवर समाजाच्या धर्मविचारातील पुरुषी मानसिकता दूर होत नाही तोवर येथे खऱ्या अर्थाने संविधानातील स्री-पुरुष समानतेचे तत्त्व येऊच शकणार नाही हेच अधोरेखित करणाऱ्या आहेत. 
 मासिक पाळी आल्यावर स्त्रियांना मंदीरात प्रवेशबंदी करण्याचा या लोकांना अधिकार दिला कोणी ?  पाळी येते म्हणून देवीला पूजणाऱ्या आणि शनी शिंगणापूर, शबरीमला सारख्या अनेक मंदीरामध्ये स्त्रियांना पाळी येते म्हणून तिला नाकारणाऱ्या धर्मांच्या या नियमांवरही प्रश्न विचारण्याची गरज आहे. 
स्त्रिला उदात्त मानून तिच्यापुढे नतमस्तक होणारा किंवा तिला हीन समजून तिच्यावर अन्याय करणारा असे दोन्ही समाज आम्हांला नको आहेत. स्त्रिया जागृत आणि संघटित होऊन अन्यायाविरुद्ध आवाज उठवू लागल्या आहेत. त्यांना साथ देऊन आपण त्यांचा आवाज बुलंद करूया. अभिव्यक्तीही याच प्रयत्नात आहे. आम्ही आपल्याला एकत्र येण्यासाठी साद देत आहतो, आम्हाला खालील पत्त्यावर संपर्क करू शकता. 

“स्त्रियांचे पावित्र्य सिद्ध करणारी स्कॅनर मशीन निर्माण होईल तेव्हा आम्ही स्त्रियांच्या मंदीरप्रवेशाबाबत विचार करू.” 


- गोपालाकृष्णन, अध्यक्ष शबरीमला मंदीर

